
Galilee nahkat gwizhit Cana kwaiik'it goo'aii, zhat Jesus 
vahan dhidii, izhit drin tik gwiindhat ąįįtł'ęę zhat
nihłeegwirihiłchįį. Ąįįts'ą' Jesus chan ts'ą' ditsyaa nąįį
haa geedan chan zhat nihłeegwirihiłchįį aanaii
googahnyąą ts'ą' gwats'ą' gahaajil.



Nijin jak chų' datthak geenį' dąį', Jesus vahan 
t'iiyahnyąą, “Jak chų' gavaanaanįį.” Jesus vahan ąįį juu 
zhat yeenjit tr'agwah'in nąįį jyaa ahnyąą, 
“Deenakhwahnyąą gwik'it t'akhwa'in.” 



Jesus ąįį juu zhat gwitr'it t'agwah'in nąįį 
t'ahnyąą, “Jii tyah kwaii chųų vizhit 
deedoohjyaa.” Chųų vizhit deedąą'ąį' 
giiyiłtsąįį. Ąįįtł'ęę jyaa gavahnyąą, “Et'ee 
valat khanohjyaa ts'ą' zhit juu gach'ah’aa 

ąįį vats'ą' hohkaii.” Giits'ą' 
yahaakaii, . . .



. . . ts'ą' yaalaii, ąįį chųų t'ee jak chų' dhidlit. Ąįį jak chų' 
nijin gwats'an t'inchy'aa yaandaii kwaa gaa zhit juu 
yeetr'agwah'in nąįį gaagiindaii.
Ąįį juu veegwarąhchįį jyaa 
ahnyąą, “Lęįį nąįį jak chų' 
ch'andaa nizįį tr'ookit 
gagahnįį ąįį datthak 
giinjik ąįįtł'ęę jak chų’ 
daatł'oo kwaa 
gagahnįį. Gaa nan 
ąįį ndaagwąą'ąį’ 
dohju' hee jak 
chų' nizįį juk 
gąhnįį.”



Jesus jii tr'ookit gwitr'it gwihil'ee t'iizhik Cana kwaiik'it, 
Galilee nahkat gwizhit. 
Izhit t'ee dich'eegwahdrii
gwizhrįh nigwiin'ąįį, ts'ą' 
vitsyaa nąįį giik'iinjiighit. 



Nijin Jesus, Peter, vizheh nihdineezhii ts'ą' Peter va'at
vahan iłts'ik ts'ą' deek'it gwakat ndaka'ee, gwiizhit
vatthąį' nindhaa łee yąąh'in dąį'.



Jesus yanli' kat naanjik ts'ą' vatthąį' nindhaa kwaa
neegwaanąįį ts'ą' khakee'ąįį, ts'ą' Jesus ch'ihee'aa eenjit
shrigwiinlik. 



Zhat khaa gwik'ich'a'ąįį gwiizhit, dinjii iłts'ik nąįį ts'ą' juu 
ch'anky'aa iizųų vizhit nąįį datthak Jesus ts'ą' 
nihdeegiinlii. Zhat 
kwaiik'it gwats'an dinjii 
nąįį datthak, zhit zheh 
nihdeegweedii gwa'an 
łigeeljil.



Dinjii lęįį nąįį ts'ik nihłehts'į' t'iichy'aa haa iłts'ik nąįį 
shrineiinlik, ąįįts'ą' ch'anky'aa iizųų vizhit nąįį chan 
goots'an tr'ininlii ts'ą' ch'anky'aa iizųų nąįį gigiheehkhyaa 
geenjit goots'an gwahtsii kwaa, juu t'inchy'aa giiyaandaii 
geh'an. 



Juu nąįį datthak giikat nahaandal geetr'agogwah'in, 
vat'aii łyaa nint'aii ts'ąįį shrineegaanjii. 



Ąįįts'ą' dinjii lęįį nąįį giizheh gwizhit łeeljil ts'ąįį khyų' gaa 
nihdeegijyaa. Jesus Gwandak Nizįį eegoovaagwaandak, 
nijin dinjii dǫǫ nąįį zhak k'eegiidal dąį', dinjii neehidik 
kwaa Jesus ts'ą' nagahchįį.



It'ee shrit dinjii gwanlii ts'ąįį khyų' 
gindeiinvyaa k'ii'an nihdeegiiyąąhchįį 
ąįįts'ą' zheh gwakat deegaajil 
ts'ą’ nijin Jesus dhidii ąįį 
zhit zhat, gwakat yiichy'a’ 
gwigwiłtsąįį k'iizhak 
chyah kat dinjii 
nihdeegahchįį.



Jesus łyaa gwik'injigwiighit nitsii gii'įį goovah'in ts'ą' ąįį
dinjii neehidik kwaa jyaa
dahnyąą, “Shidinji', 
natr'agwaanduu datthak
oo'an gwarahaadlii
t'oonchy'aa,” 
yahnyąą. Ts'ą' dinjii
neehidik kwaa jyaa
dahnyąą, “Ndak
nininjii, ts'ą' 
nichyah noiinjii ts'ą' 
oo'an nizheh
gwits'eehindii!” 



Nijin Jesus tr'ihchoh zhiinzhii dąį' vitsyaa nąįį yaa 
gwizhiinjil, ts'ą' van kat geelaa 
gwiizhik khan hee van choh kat 
gwint'aii teiintr'aii, tr'ihchoo 
tit choh haa vizhit chųų 
deedahkhii, gwiizhit 
Jesus dhichįį.



“Jaghaii zhyaa noojat? Deegwiłtł'oo zhyaa
nakhwak'injigwiighit natsal!” gavahnyąą. Ndak
needhikhin ts'ą' ahtr'aii nint'aii ts'ą' tit choo kwaii haa
ts'ą' gwint'aii khaginkhee ts'ą' datthak tsinehdan
nagwaanąįį. Juu nąįį
datthak gwintł'oo gwihil'ee
t'iizhik ts'ą' gihilghaa
haa jyaa t'inihłagaanyąą, 
“Jii dinjii juu
t'inchy'aa? Ahtr'aii

choh, ts'ą' tit choh kwaii
gaa yik'eegwahthat!” 



Vit'eegwijyąhchy'aa łyaa dinjii datthak
eet'iindhan geenjit it'ee zhrįh Didinji' 
gwantł'ąhchįį, ąįįts'ą' juu yik'injiighit

nąįį nigiheedhaa kwaa ts'ą' khit
gwigweheendaii eenjit.



Romans 3:23
Juu nąįį datthak gootr'agwaanduu gwanlii, ts'ą' 

Vit'eegwijyąhchy'aa vich'eegoonzhrii eenjit giinzii kwaa.

Romans 6:23
Tr'agwaanduu gwigwitr'it t'ee ch'ichį' ndaanąą'ąį' t'inchy'aa. 

Gaa K'eegwaadhat Jesus Christ vaa khaihłak tr'iinlii
k'iighai' Vit'eegwijyąhchy'aa zhyaa gwandaii ndaanąą'ąį' 

kwaa diinantł'eiin'ąįį t'inchy'aa.

Hebrews 9:27
Dzaa nankat diitee gwagwaanchy'aa ts'ą' ch'ihłok gwizhrįh

neeraheedhaa ts'ą' ąįįtł'ęę t'ee Vit'eegwijyąhchy'aa
diitr'agwaanduu geenjit diinoohahkat goo'aii.



Ephesians 2:8,9
Vit'eegwijyąhchy'aa vich'eegoonzhrii k'iighai' gwik'injiriighit
geh'an neediinahshii. Gwinzii gwitr'it t'agwarah'in k'iighai' 

neediinahshii kwaa gaa Vit'eegwijyąhchy'aa jidii
diinantł'eegwiin'ąįį zhit gwizhrįh. Gwinzii gwitr'it t'agwarah'in

k'iighai' Vit'eegwijyąhchy'aa neediinahshii kwaa, ts'ą' 
geenjit ch'ihłak gaa shakhai' t'ishizhik doonyą' shrǫ'!

Romans 10:9,10
Jesus t'ee K'eegwaadhat nilii diinyąą ji' ts'ą' 

Vit'eegwijyąhchy'aa niindhat gwats'an ninehyiłkhin
gwik'injiinghit ji', t'ee Vit'eegwijyąhchy'aa natr'agwaanduu
oo'an gweheelyaa t'oonchy'aa. Diigwik'injigwiighit k'iighai' 

Vit'eegwijyąhchy'aa vaa gwinzii tr'eedaa diinahtsii ts'ą' jyaa
digwinyąą geh'an Vit'eegwijyąhchy'aa neediinahshii

gwik'injiriighit t'oonchy'aa.



John 3:16,17 Vit'eegwijyąhchy'aa łyaa dinjii datthak
eet'iindhan geenjit it'ee zhrįh Didinji' gwantł'ąhchįį, ąįįts'ą' 

juu yik'injiighit nąįį nigiheedhaa kwaa ts'ą' khit
gwigweheendaii eenjit. Vit'eegwijyąhchy'aa Didinji' nankat

dinjii an hahtsyaa eenjit gwats'ą' hił'e' kwaa gaa dinjii
neehahshii eenjit. 

1 John 5:11-13 Jidii diinaa gwaandak, ąįįt'ee gweedhaa
tthak dinjii nąįį gweheendaii, nyąą t'inyąą. Jii gweedhaa
tthak gwireheendaii diinintł'eiin'ąįį, ąįįt'ee Vidinji' k'iighai'.
Juu Vidinji' tsyaa nilii nąįį, ąįį nąįį t'ee jii gweedhaa tthak
gwireheendaii gii'įį. Gąą juu Vit'eegwijyąhchy'aa Vidinji' 

tsyaa nilii kwaa nąįį, jii gweedhaa tthak gwireheendaii gii'įį
kwaa. Juu dinjii oozhri' Vit'eegwijyąhchy'aa Vidinji' k'injiighit
nąįį, jii kwaii datthak nakhwats'ą' gwidįįhtł'oo. Nakhwats'ą' 

ch'adįhtł'oo, jii gweedhaa tthak gwireheendaii
gwinyąą łyaa zhyąą gaahahkhwandaii geenjit. 

